Gidabaimena, zergatik ez atera euskaraz?
Gazte hori,
E

uskaraz gai zara. Eustaten webgunean dio Gipuzkoan DBHn ikasten ari direnen %70 inguru ari dela D ereduan eta beste % 25 inguru B ereduan. Pentsa liteke, beraz, eskolako ikasketetako hizkuntza ohiturei jarraituz, gehien-gehienak zaudetela gaituta eta, akaso, gehienek gidabaimena ateratzeko prestakuntza euskaraz errazago edo erosoago egingo zenuketela.

Koherentea eta interesgarria da. Gipuzkoako gazte gehien-gehienen hizkuntza garapenean koherente samarra izango litzateke, baita interesgarria ere, derrigorrezko eskola-aldi guztia euskaraz ikasi eta eskolaz kanpoko jarduera praktiko, erakargarri eta diru-ordain garrantzitsua eskatzen duen hori, gidabaimena ateratzea alegia, euskaraz egitea. Nahi lukeenak, bistan da.

Aukera badago. Norbaitek aterako zuen euskaraz lehen ere (eskubidea baitzen) eta norbaitek aterako du orain ere (eskubide izaten jarraitzen baitu). Euskaraz ateratzeko eskubidea izan, denok izan dugu, baina aukera normalizatua, ordea, ez.

O

rain zabaldu zaizue aukera. Debagoienako Mankomunitateak abiatutako bidea hartu eta Ordiziako Solozabal autoeskola gurdira igo da, semaforo gorria duen bidea bidegorri bihurtzen hasteko. Gidabaimenaren azterketa teorikoa prestatzeko euskarazko materiala eskuragarri izango da Solozabal autoeskolan, Ordiziako Udalaren ekimenez. Izan ere, Solozabalek euskarazko materiala eskuratu eta Ordiziako gazteen esku jartzeko ahaleginaren ordainetan, diru-laguntza eman dio autoeskolari.

Udalaren helburua honakoa da: Ordiziako gazteek, azterketa aurreko prestakuntza euskaraz jasotzea; euskaraz gidabaimena ateratzeko eskaria handitzea eta autoeskolak horretan inplikatzea, alegia.

Erabakia, ordea, zurea da! Zorte on azterketan!

